
Բովանդակություն 

Ներածություն 

 

էթնիկ գիտակցության կրող անհատին՝ էթնոֆորին, հայրենասիրության ոգով 

դաստիարակելու և նրա մեջ ազգային արժեհամակարգ ձևավորելու գործում 

կարևորվում են բազմաթիվ գործոններ՝ կրթությունը, մշակույթը, լեզուն, ընդհանուր 

ծագման գաղափարը, պատմությունը, առասպելաբանությունը, կրոնը և այլն։ Այս և 

բազմաթիվ այլ գործոնների միջոցով է անհատի մոտ ձևավորվում անհատական 

էթնիկ ինքնագիտակցությունը, որը, հիմնվելով կոլեկտիվ էթնիկ ինքնագիտակցության 

վրա, վերջնարդյունքում ձևավորում է տվյալ ժողովրդի (էթնոսի) էթնիկ (ազգային) 

ինքնագիտակցությունը՝ պատմականորեն ձևավորված մարդկանց խմբի 

գիտակցությունը իր ուրույն, եզակի, անկրկնելի լինելու մասին։ 

Հատկապես կարևոր է անհատի մոտ ազգային ինքնագիտակցության 

ձևավորման պրոսեցը սկսել վաղ՝ դպրոցական տարիքից։ Դպրոցական ծրագրով 

նախատեսված որոշ առարկաների միջոցով (հայոց պատմություն, հայոց լեզու և հայ 

գրականություն) փոխանցվում են հայ ժողովրդի պատմության հերոսական էջերը, 

ազգային մշակութային առանձնահատկությունները։ 

Հայ ժողովրդական բանահյուսության մեջ հատկապես առկա են դրվագներ, 

որոնցում վառ են ներկայացված հայրենասիրության և ազգային արժեհամակարգի 

գաղափարները։ 

 Նման կարևորագույն դրվագներից է ժողովրդական բանահյուսության հիման 

վրա ստեղծված «Սասնա ծռեր» (կամ «Սասունցի Դավիթ») հայ ժողովրդի ազգային 

էպոսը (դյուցազնավեպ)։  Այն ձևավորվել է VIII-X դարերում տեղի ունեցած 

պատմական մեծ իրադարձությունների ընթացքում՝ որպես արաբ զավթիչների դեմ 

հայության մղած տևական պայքարի և նվաճված անկախության գեղարվեստական 

արտահայտություն1: Էպոսն արտացոլում է հայ ժողովրդի հավաքական 

մտածողությունը, նրա կենսասիրությունն ու բարոյական ըմբռնումները, 

ազատասիրական ոգին, բացահայտում է հայ ժողովրդի բոլոր ազգային գծերը` 

ազնվություն, արդարություն, բարություն և քաջություն: Էպոսն առանձնահատուկ է 

նաև նրանով, որ հերոսական անպարտելի ոգի ունեն բոլոր չորս ճյուղերի բոլոր 

գլխավոր հերոսները: Առասպելական հերոսներն իրենց ուրույն ուժով և 

համարձակությամբ պատրաստ են ցանկացած գործի ՝ իրենց ժողովրդին փրկելու 

__________________ 

1․ https://anigasparyan.wordpress.com/2013/11/18/հայրենասիրությունը-սասունցի-

դավիթ/ 

համար:  

Քանի որ ազգային ինքնության դրսևորումները հատկապես վառ և տպավորիչ 

են ներկայացված հայոց դյուցազնավեպում, ապա ժամանակակից սերնդի 

բարոյախրատական դաստիարակության, հայրենասիրության և ազգային 

արժեհամակարգի ձևավորման համար չափազանց կարևոր է կրթական 

գործընթացում ժողովրդական էպոսի լիարժեք կիրառությունը: 

«Սասունցի Դավիթ» էպոսի, ուսուցումը և յուրացումը եղել ու մնում է հայ 

դպրոցի ուսուցչի հիմնական խնդիրներից մեկը: Էպոսի համահավաք բնագրի 

յուրացումը պարտադիր է ոչ միայն դպրոցի աշակերտների համար՝ 

հայրենասիրության և ազգային արժեհամակարգի ձևավորման խնդիրները լուծելու, 

այլև համալսարանների բոլոր ֆակուլտետների ուսանողության համար, որովհետև 

դրանք բոլորը պատրաստում են ապագա ուսուցչին, որն իր ազգային մտածողությամբ 

ու համամարդկային ընկալումներով առաջադեմ լինելու պարտավորվածություն ունի: 

Թեմայի կարևորությունը կայանում է նրանում, որ բացահայտվում են էպոսը 

հայրենասիրություն և ազգային արժեհամակարգ ձևավորող հզոր գործոն դարձնող 

պատճառները։ Էպոսը՝ որպես ժողովրդական բանահյուսության օրինակ, ունենալով 

որոշակի կառուցվածք, իր մեջ կրում է ինֆորմացիայի փոխանցման տարբեր 

մեխանիզմներ՝ համեմատությունների, նկարագրությունների, մեկնաբանությունների 

տեսքով։ Դրանք երևում են որոշ կարևորագույն դրվագներում՝ որոնք ունեն կոնկրետ 

բարոյախրատական կոնտեքստ և որոնց վրա հատկապես պետք է կենտրոնանալ՝  

դպրոցում էպոսի ուսուցումը և յուրացումը կազմակերպելու համար։ Աշխատանքում 

որոշակի անդրադարձ է արվել այդ դրվագներին։ Փորձ է արվում նաև լուծում տալ 

դպրոցում էպոսի յուրացման բարդություններին։ Աշխատանքի նպատակն է ցույց 

տալ, որ «Սասնա ծռեր» էպոսի միջոցով հայ անհատի (աշակերտ, ուսանող, ուղղակի 

ընթերցող) մեջ հնարավոր է դաստիարակել հայրենասիրություն և ազգային 

արժեհամակարգ։ Հնարավոր է, որ էպոսի ուսումնասիրությունից հետո ցանկություն 

առաջանա առավել խորությամբ ուսումնասիրելու հայ ազգի էթնիկ, մշակութային 

առանձնահատկությունները՝ հայի ինքնատիպությունը բացահայտելու համար: Այդ 

ինքնատիպության կոլեկտիվ պահպանումն էլ կհանդիսանա այն հզոր հիմքը, որի վրա 

հետագայում անհատը կկարողանա կառուցել զարգացած հայկական պետությունը։ 

Աշխատանքը բաղկացած է ներածությունից, երեք պարագրաֆներից, 

վերջաբանից և օգտագործված գրականության ցանկից։ 

§1 Էպոս․ «Սասնա ծռերը»՝ որպես հայկական լեռնաշխարհի  

սոցիոմշակութային միջավայրի ծնունդ 

 

Էպոս բառը (հին հունարեն՝ έπος «խոսք», «ասք», «պատմություն»), 

գործածվում է երկու իմաստով` 1․ Լայն առումով՝ գրական երեք սեռերից մեկը 

(էպիկական, քնարական, դրամատիկական), 2. նեղ ժանրային առումով՝ 

ժողովրդական հերոսական կամ ավանդական վեպ, վիպական բանահյուսության 

ծավալուն և բարդ տեսակ, որը բաղադրվում է վիպական ու պատմահերոսական 

երկերից, ավանդություններից, զրույցներից1։ 

էպոսի բովանդակությունը հիմնականում պատմական է, ակունքներն ընկած են 

նախնադարյան հասարակարգի ընդերքում: Հասարակության զարգացմանը 

զուգընթաց փոխվում են նաև էպոսի տիպերն ու ձևերը: Զարգացման հնագույն 

աստիճանում, դիցաբանական մտածողության շնորհիվ, պատմական 

հիշողությունները հաճախ միաձուլվում են առասպելական–երևակայական 

կերպարներին և ստեղծում էպոսի վաղ տիպերից մեկը՝ պատմա–առասպելական 

վեպը: Նման վեպերից են հին հնդկական «Ռամայանա»-ն, մասամբ՝ ֆիննական 

«Կալեվալա»-ն, կովկասյան «Նարտեր»-ը, հին հայկական «Վիպասանք»-ը։ Առավել 

ուշ ժամանակաշրջանում էպոսի ձևավորման մեջ վճռական դեր են խաղացել 

պատմական ավանդությունները: Առաջ են եկել պատմա-հերոսական վեպի 

դասական տիպերը, որոնց լավագույն նմուշներն են հունական «Իլիական»-ը, 

իրանական «Շահ–Նամե»-ն, հայկական «Պարսից պատերազմ»-ը և «Սասնա ծռեր»-

ը2: 

Յուրաքանչյուր ժողովրդի ցանկացած պատմամշակութային երևույթի 

ուսումնասիրման համար առաջին հերթին հարկավոր է հասկանալ, թե տվյալ 

ժողովուրդն ինչ սոցիո-մշակութային և բնական միջավայրում է ապրել, ինչ գործոններ 

են ազդել տվյալ էթնոսի մշակույթի, հոգեկերտվածքի (մենթալիտետ), մտակեցվածքի 

և աշխարհընկալման վրա։ Հազարամյակներ շարունակ ապրելով հայկական 

լեռնաշխարհում՝ հայ ժողովուրդը ստեղծել է իր ուրույն մշակույթը և իր տեղն է 

գրավում համաշխարհային քաղաքակրթության պատմության մեջ3։ 

__________________ 

1. Հայկական Սովետական Հանրագիտարան, Հատոր 4, Եր․ 1978, էջ 64 

2․ Նույն տեղում, էջ 64 

3․ Զորիկ Ծատուրյան, Էպոսը որպես ուրույն բնաշխարհագրական և սոցիոմշակութա- 

   յին միջավայրի ծնունդ, 2010, էջ 10 

Հայկական մշակույթում առանձնահատուկ տեղ է գրավում «Սասնա ծռեր» հայ 

ժողովրդական վեպը, որը ծնունդ է առել Հայկական լեռնաշխարհի մի գողտրիկ 

անկյունում՝ Սասունում։ Սասունը՝ պատմական Մեծ Հայքի Աղձնիք նահանգի 

տասներորդ գավառն է․ տարածվում է Հայկական Տավրոս լեռների վրա։ Սասունը 

լեռնային երկրամաս է, որի տարածքում են գտնվում Սիմ, Սնդոք, Ծովասար, 

Մարաթուկ լեռնագագաթները։ Սասունի լեռներից է սնվում Տիգրիս գետի Բաթմանա 

վտակը։ Սասունը հարուստ է լեռնային գետակներով և հանքային բազմաթիվ 

աղբյուրներով։ Այնտեղ սարերը հարուստ են ալպյան մարգագետիններով, կլիման 

խստաշունչ է։ Սասնա անառիկ լեռների նարագրությունը գտնում ենք հենց էպոսում, 

երբ Սանասարն ու Բաղդասարը հեռանալով խալիֆայությունից, երկար թափառելուց 

հետո ընտրում են իրենց բնակության վայրը․ 

Ու գնացին, գնացին լեռներ, լեռնե՜ր․ 

․․․ Էդ էրկրին շատ հավնեցան։ 

Սասուն կամ հին Սանասուն անունը, ըստ ավանդության, ծագել է Ասորեստանի 

Սենեքերիմ թագավորի որդու՝ Սանասարի անունից, որն իր եղբոր հետ փախչելով 

հայրենի երկրից և ապաստանելով այստեղ, կառուցել է բերդ, բնակեցրել այս լեռնոտ 

երկիրը և դարձել նրա հիմնադիր նախնին։ Այդ հին ավանդությունը՝ այլ սյուժեներով 

հարակցված, դարձել է «Սասնա ծռեր» հերոսավեպի առաջին սյուժետային հենքը1։ 

«Սասնա ծռեր» էպոսը, լինելով հայ ժողովրդի մշակույթի պատմության 

գոհարներից մեկը՝ իր ժամանակային առումով խոր հնադարից հասնում է մինչև 

միջնադար, այն իր մեջ խտացնում է հայ ժողովրդի պատմության տարբեր 

ժամանակահատվածներ ու մշակութային շերտեր և հաճախ սյուժետային առումով 

դրանք խառնվում են իրար։ Լինելով սերունդների կոլեկտիվ ստեղծագործություն՝ 

դժվար է որոշել նրա ծագման և ձևավորման ժամանակաշրջանը, ու ինչպես ճիշտ է 

նկատել Հ․ Օրբելին՝ «Ժողովրդական դյուցազնավեպի ճշգրիտ թվականը որոշելու 

փորձն արդյոք նույնքան անիրագործելի չէ՞, որքան այն, որ գետի հոսանքը, ջրի համն 

ու գույնն ուսումնասիրելով՝ փորձես որոշել, թե ե՞րբ է ծնվել այն առաջին առվակը, որը 

հզոր գետի վերածվելով՝ իր ալիքներն է տանում դեպի մեծ ծովի աղի ջրեր2»։ 

Էպոսի ակունքները հասնում են հազարամյակների խորքը, երբ մարդն ապրում 

էր դեռևս տոհմատիրական կարգերում, իր գոյությունը պահպանելու համար կռիվ էր 

տալիս բնության դեմ, զբաղվում էր որսորդությամբ և հավաքչությամբ, ընտելացնում 

վայրի կենդանիների, պարզունակ գործիքների օգնությամբ հող մշակում 

__________________ 

1․ Սասնա ծռեր, հատոր Դ, Եր․ 1999, էջ 7 

2․ Հ․ Օրբելի, Սասունցի Դավիթ, 1961, էջ XXVII 

ապահովելով կենսական տարրական իր պահանջները, փորձեր անում ըմբռնելու 

իրեն շրջապատող բնությունը, ամենապարզունակ ձևով փորձում հասկանալ 

բնության երևույթների փոխառնչությունը՝ դրանց մեկնությունը կապելով գերբնական 

ուժերի հետ, հավատում բնության ուժերին, նրանց երկրպագում, քանի որ նրանցից էր 

կախված իր բարօրությունը, քանի որ իր անհաջողություններն ու հաջողությունները 

կապում էր գերբնական ուժերի հետ։ «Սասնա ծռեր» էպոսը հայ ժողովրդի հնագույն 

տիեզերական պատկերացումների, առասպելների և պատմական 

իրադարձությունների, ականատեսների և նրանց հետնորդների հիշողություններում 

դրոշմված պատմական իրադարձությունների միաձուլումն է, որը միասնական 

ամբողջություն է կազմել և աստառվել է պատմականության արտաքին շերտով։ 

Պատմական ճակատագրի բերումով միշտ շրջապատված լինելով արտաքին 

թշնամիներով՝ հայ ժողովուրդը դարերով պայքար է մղել ոչ միայն օտար նվաճողների 

դեմ, այլ նաև սեփական իշխանների ու հոգևորականների դեմ։ Վեպում նկարագրվող 

պատմական իրադարձությունները տեղի են ունենում արաբական տիրապետության 

ժամանակ։ Նկարագրվում է սասունցիների պայքարն արաբ նվաճողների դեմ, և որոշ 

պատմական իրադարձություններն ու պատմական դեմքերի անունները համընկնում 

են, սակայն վեպը չի սահմանափակվում միայն 9-10-րդ դարերում տեղի ունեցող 

սոցիալ-քաղաքական իրադարձությունների արտացոլմամբ։ Ինչպես նկատում է Մ․ 

Աբեղյանը՝ «Մեր վեպի էական միջուկը կազմում է 9-րդ դարի Սասունի պատմությունը։ 

Հաջորդ դարերը ազդել են միայն այդ միջուկի կերպարանափոխության վրա, իսկ 

նախորդ դարերը արաբացոց տիրապետության ժամանակ, համեմատաբար, սակավ 

նյութ են տվել վեպի համար, չհաշված այն՝ որ այդ միջուկը ևս, ինչպես կարծում ենք, 

գալիս է ավելի հին ժամանակներից և 9-րդ դարի դեպքերի ազդեցության տակ միայն 

շատ զորեղ կերպարանափոխության է ենթարկված»1։ 

 

 

 

 

 

 

 

 

 

__________________ 

1․ Մ․ Աբեղյան, Սասնա ծռեր, երկեր, հ․ Ա, Եր․ 1966, էջ 373 

§2 Հայկական ինքնության դրսևորումները ազգային դյուցազնավեպում 

 

Անհեղինակ, ժողովրդական ստեղծագործություններում՝ առասպելներում, 

էպոսում, հեքիաթներում և ավանդազրույցներում անբռնազբոսիկ, ինքնաբուխ ձևով 

դրսևորվում են տվյալ ազգի ինքնության, աշխարհատեսության, հոգեկերտվածքի և 

վարքագծի արքետիպային գծերը, երկարատև հարմարումների հետևանքով 

ձևավորված արժեքային մոտեցումներն ու դիրքորոշումները: Քանի որ առասպելները, 

էպիկական պատումները, լեգենդներն ու ավանդազրույցները գալիս են դարերի 

խորքերից ու իրենց վրա կրում են այդ դարերի կենսակերպի ու մտածելակերպի 

հետքերը, ապա դրանք լավագույնս արտացոլում են Աստծո, բնության, 

հասարակության, մարդու, կյանքի, ազգի, հայրենիքի, պետության և այլ արժեքների ու 

երևույթների վերաբերյալ տվյալ ժողովրդի ինչպես ավանդական պատկերացումները, 

այնպես էլ դրանց փոխակերպումները: Այլ խոսքով, էպիկական կերպարների, 

հատկապես հերոս-դյուցազունների սխրագործությունների, վարք ու բարքի 

վերլուծությունն անսպառ նյութ կարող է տալ ոչ միայն նրանց, այլև տվյալ ազգի 

մտածելակերպն ու գործելակերպը, բարոյահոգեբանական յուրահատկությունները 

որոշ իմաստով հասկանալու ու գնահատելու համար: Հայկական էպոսի հերոսների 

վարքագծում առկա են դրսևորումներ՝ ընդ որում, ոչ միայն դրական, այլև դրականին 

ստվերի պես ուղեկցող, դրականից բխող կամ այլ դիտանկյունից մեկնաբանության 

դեպքում բացասական, անհեթեթ թվացող բնավորության գծեր, վարքաձևեր, 

արժեքային դիրքորոշումներ ու մոտեցումներ: Դրանք, ի դեպ, առկա են ոչ միայն 

էպոսի հերոսների վարքագծում, այլև տարբեր ժամանակներում կառուցարկված 

հայոց ինքնության հարացույցներում, այսինքն՝ դրանք մեզանում տարածված, 

տիպական բնույթ ունեցող վարքաձևեր, մտակաղապարներ ու դիրքորոշումներ են: 

Էպոսի հերոսների վարքի վերլուծության համար հիմք է հանդիսանում այն 

կանխավարկածը, որ հայոց ինքնության մեջ արմատավորված է իրականությունը 

գերազանցապես բարոյականության դիրքերից, բարոյական հասկացություններով 

(պարտք, պատասխանատվություն, արդարություն, խիղճ, ամոթ, պատիվ և այլն) 

իմաստավորումն ու գնահատումը, սեփական բարոյական չափանիշներով ուրիշների 

վարքի, այլ բարոյական համակարգերի արժեքավորումը՝ ի հաշիվ վարքի 

կարգավորման ու գնահատման իրավական, քաղաքական, տնտեսական և այլ ձևերի: 

Եվ որպես դրա հետևանք՝ հայոց ազգային նկարագրում տեսնում ենք՝ 

մարդասիրություն առանց սահմանների, օտարամոլություն, թշնամու նկատմամբ 

ընդգծված մեծահոգություն ու ներողամտություն, անշրջահայաց բացվածություն ու 

աններելի հանդուրժողականություն, անհիշաչար ու անձնուրաց վերաբերմունք, 

իշխելու ու տիրելու (այլոց ենթարկեցնելու) կամքի բացակայություն և այլն1: 

Եթե համեմատենք հայկական ու օղուզական (թուրքական) էպոսները, ապա 

իսկույն կտեսնենք դրանց բարոյական արժեհամակարգերի տարբերությունները: 

Օրինակ, թուրք-օղուզական «Քորքութի գիրքը» էպոսում պատմվում է, որ թրքական 

միջավայրում, ավանդույթի համաձայն, պատանուն անուն չէին տալիս այնքան 

ժամանակ, քանի դեռ նա չէր կտրել գլուխներ, չէր հեղել մարդկային արյուն: 

Անվանակոչությունն անմիջականորեն կապված էր մարդասպանության ու 

արյունահեղության հետ, որը տվյալ դեպքում համարվում էր առնական 

առաքինություն: Այս կապակցությամբ Հ.Ղ. Միրզոյանը նկատում է․ «Գաղտնիք չէ և 

այն, որ բոլոր էպոսներում տեղի են ունենում և՛ մարդասպանություն, և՛ արյան հեղում, 

բայց այդ ամենը արվում կամ ցուցադրվում է ռազմի դաշտում՝ հակադիր ուժերի 

անմիջական բախման ընթացքում: Մյուս բոլոր էպոսների նման օղուզական էպոսը 

նույնպես հարուստ է այդօրինակ իրողություններով: Սակայն մյուս բոլոր էպոսներից 

տարբերվում է հատկապես այն բանով, որ նրանում մարդկանց գլուխ կտրելն ու 

արյուն հեղելը կատարվում է ոչ միայն ռազմի դաշտում թշնամիների հետ բախման 

ընթացքում, այլև սովորական կենցաղային պայմաններում, այսինքն՝ մարդկանց գլուխ 

կտրելն ու արյուն հոսեցնելը դիտվում են որպես տղա երեխայի հասունացման ու 

առնականացման չափանիշ, իսկ հասուն տղամարդու համար՝ քաջության, պատվի ու 

արժանապատվության պայման: Ըստ այդմ՝ նորածին տղաներին մինչև տասնվեց 

տարին լրանալն անուն չի տրվում, որպեսզի այդ ընթացքում պարզ դառնա, թե այդ 

տեսակետից նա ինչ կարողություններ կդրսևորի, իսկ հասուն տղամարդկանց 

հասարակական դիրքը, պատիվն ու հարգանքը որոշվում է նրա կտրած գլուխների և 

հեղած արյան քանակով»2։  

Իսկ հայկական էպոսում վիպական հերոսները փոքր հասակից չեն ստանում 

քիչ թե շատ համակարգված ռազմական (առնական) դաստիարակություն, ավելին, 

իրենք են մեծերից պահանջում իրենց ինչ-որ բան սովորեցնել: Այսպես, Մեծ Մհերը 

վանք-վարժատնում մի քիչ ուսանելուց հետո՝ յոթ տարեկանում, դիմում է մորը.  

                          Մարե՛, հերիք էսպես մնամ. 

                         Հրաման տու ինձ՝ էրթամ սարեր, քարեր շրջեմ, 

__________________ 
1․ Ս․ Զաքարյան, Հայոց ինքնության հիմնահարցեր, ԵՊՀ հրատ․, Եր․ 2020, էջ 125 
2․  Միրզոյան Հ.Ղ., Էպոսը որպես տվյալ ժողովրդի ինքնության ուսումնասիրության 

    աղբյուր (օղուզական էպոսի օրինակով), «Հայոց ինքնության հարցեր», Եր. 2012, էջ 

    28-29: 

                                Գազան ու հավք զարկեմ, 

                                Մարդերու շարք մտնեմ 1։                                                     

Ահավասիկ, «մարդկանց շարքերն» անցնելու երկու հակադիր ճանապարհներ, 

երկու բարոյական համակարգեր, որոնք պայմանավորում են ինչպես դրանց կրողների 

կենսակերպը, այնպես էլ նրանց երկրի ճակատագիրը: 

Գուցե իրականության բարոյական արժեքավորման գերակայությունը վկայում 

է տվյալ ժողովրդի ոչ միայն մարդասիրության, բարության, խաղաղասիրության, այլև 

առաջին հերթին թուլության, տկարության, խեղճության ու անճարության մասին: 

Նիցշեից եկող այն միտքը, թե բարոյականությունը (գերմանացի մտածողը նկատի 

ուներ քրիստոնեականը) ստեղծել են թույլերը, ստրուկները՝ վրեժ լուծելու ուժեղներից, 

իրենց տերերից2, հայկական էպոսի նկատմամբ կիրառելի չէ այն առումով, որ այստեղ 

բարոյականության պաշտպանները, բարոյական բարձր արժեքների 

մարմնավորողները հերոս-դյուցազուններ են, ովքեր այնքան ուժեղ են, որ ի զորու են 

կատարելու անհավատալի մեծագործություններ ու սխրանքներ և իրենց կամքը 

պարտադրելու թե՛ բարոյապես և թե՛ ֆիզիկապես պարտվածներին: Այսինքն՝ նրանք 

թուլությունից, խեղճությունից դրդված չեն կատարում բարոյական արարքներ, այլ դա 

իրենց ապրելակերպն է, կենսաոճը, մարդկանց, հատկապես ուրիշների հանդեպ 

վերաբերմունքի կերպը: Հայկական էպոսի հերոսները «ծուռ» են, այսինքն՝ խենթ են, 

խենթավուն, միամիտ և, բնականաբար, նրանց անսովոր արարքները ծիծաղ, 

զարմանք ու քրքիջ են առաջացնում նաև այն պատճառով, որ չեն տեղավորվում 

առօրյա քաղքենական և ուժի իրավունքի վրա խարսխված բարոյականության 

շրջանակներում: 

Հայկական էպոսում բազմաթիվ են այն օրինակները, երբ իրար են բախվում 

երկու անհաշտ բարոյական համակարգեր: Այսպես, Մեծ Մհերը Մըսրա Մելիքի 

մահվանից հետո նամակ է ստանում նրա կնոջից՝ Իսմիլ խաթունից, որում վերջինս 

Մհերին խնդրում է այցելել Մըսր: Նրա նպատակը ամեն գնով դյուցազն Մհերից որդի՝ 

իր տերությունը պահող թագաժառանգ ունենալն է. «Ջա՛նըմ, ինձի մա՛րդ մի 

հարկավոր է՝ // Որ էրկրին տիրություն անի, // Մեր իշխաններ խաղաղեցու»3։ Մհերի 

«չգիտակցված դավաճանության» կամ ենթագիտակցության ստորին խորքերում 

ապրելու արդյունքում ծնվում է արու զավակ՝ Փոքր Մըսրա Մելիքը, ով, ըստ Իսմիլ 

խաթունի, պետք է հայի ճրագը հանգցներ։ Ահա կյանքի բարոյական արժեքավորման  

__________________ 

1․ Սասունցի Դավիթ, Հայկական ժողովրդական էպոս, Եր., 1989, էջ 168 

2․ Տե՛ս Նիցշե Ֆ., Բարուց և չարից անդին, Եր., 1992, էջ 151-154: 

3․ Սասունցի Դավիթ, Հայկական ժողովրդական էպոս, Եր., 1989, էջ 191 

բացարձակացման հետևանքներից մեկը՝ սեփական ուժերով թշնամի աճեցնելը: Որոշ 

ժամանակ անց Մհերի տղան՝ Սասունցի Դավիթը, մենամարտի է դուրս գալիս իր 

կեսեղբայր Մելիքի դեմ՝ առաջնորդվելով իր ցեղի բարոյականության սկզբունքներով, 

գնալով զիջումների, իսկ թշնամու դեմ պատերազմելիս նույնիսկ չի ուզում անակնկալի 

բերել՝ հարձակումից առաջ զգուշացնելով՝ «Ով քընած է՝ արթուն կացեք, Ով արթուն է՝ 

ձիեր թամբե՛ք, Ով թամբեր է՝ զենքե՛ր կապեք, Ով կապեր է՝ էլե՛ք, հեծե՛ք. Չ՛ասեք 

Դավիթ գող-գող էկավ, Գող-գող գընաց»։ 

Հայոց էպոսի հերոսները ներողամիտ են, հանդուրժողական, չեն ցանկանում 

իշխել, նվաճել, տիրել այլ ազգերի։ Նրանք փառամոլ չեն, բայց նաև իշխանատենչ ու 

իշխանություն սիրող չեն: Սանասարն ու Բաղդասարը, խալիֆի դատաստանը 

տեսնելով և նրա զորքը թրի տակով անցկացնելուց հետո, թողնում-հեռանում են այդ 

երկրից: Նրանք մերժում են նաև իրենց պապի՝ Գագիկ թագավորի խնդրանքը, 

ժառանգելու իր թագավորությունը: Մեծ Մհերը չի ընդունում այրիացած Իսմիլ 

խաթունի առաջարկը՝ բազմելու Մըսրի թագավորության գահին: Դավիթը 

մեծահոգաբար պարտված զորքին հրամայում է տուն գնալ և խորհուրդ տալիս էլ 

երբեք չհարձակվել Սասունի վրա: Գնացեք ձեր տները, ասում է նա, և մեզ հանգիստ 

թողեք, մեզ ոչինչ պետք չէ ձեզանից: Նույն կերպ է վարվում Փոքր Մհերը։ 

Իշխանատենչության բացակայությամբ պետք է բացատրել այն, որ էպոսի 

հերոսներն ամուսնանում են թագուհիների հետ, բայց այդպես էլ ո՛չ իրենք են թագավոր 

դառնում, ո՛չ էլ թագուհիներն են պահպանում իրենց նախկին կարգավիճակը: Էպոսի 

հերոսները մի կողմից չեն ուզում տիրանալ ուրիշների թագավորությանը, ուզում են, 

որ յուրաքանչյուր ժողովուրդ ապրի ինքն իր համար, լինի իր գլխի տերը։ 

Նկատենք, որ էպոսի հերոսները հիմնականում միայնակ են կռվում թշնամու 

դեմ, որը վկայում է նրանց անսահման քաջության մասին։ 

Անշուշտ, էպոսի հերոսների վարքը հումանիզմի ու հանդուրժողականության 

բարձրագույն դրսևորում է: Էպոսում, առասպելներում և հեքիաթներում նրանք ուժեղ 

են, որովհետև բարոյական են և բարոյական են, որովհետև ուժեղ են։ Հերոսները ոչ 

միայն պայքարում են օտար նվաճողների դեմ, այլև օգնում են գյուղացուն առօրյա 

աշխատանքներում։ Նրանք գերմարդկային ուժով օժտված հսկաներ են, որոնք 

միանձնյա կռվում են քառասուն փահլևանի դեմ, մեկ օրում տասը տնատեղ են փորում, 

մեծանում են ոչ թե տարիներով, այլ օր օրի, ժամ առ ժամ։ Չնայած ֆիզիկական ուժին՝ 

էպոսի հերոսները աչքի չեն ընկնում իրենց խորամանկությամբ, նրանց հայ 

ժողովուրդն օժտել է բարությամբ, միամտությամբ, արդարամտությամբ, 

առաքինությամբ և պարզությամբ։ Եվ դրա համար էլ նրանց տվել է «Ծուռ» 

մականունը։ 

§3 Կրթական գործընթացում հայկական էպոսի կիրառման 

կարևորությունը 

 

Ժամանակակից սերնդի բարոյական դաստիարակության համար խիստ 

կարևոր է կրթական գործընթացում ժողովրդական էպոսի լիարժեք կիրառությունը: 

«Սասնա ծռեր» դյուցազնավեպը համամարդկային գաղափարներ արծարծող 

լայնակտավ էպիկական ստեղծագործություն է, որի պատմական, գեղարվեստական 

նշանակությունն անվիճելի է: Նույնքան անվիճելի է հայոց հանճարի այս բանավոր 

արտահայտության մանկավարժական արժեքը. էպոսը դաստիարակության 

յուրօրինակ հանրագիտարան է, որից բարոյապես մաքուր ապրելու դասեր են քաղել 

բազում սերունդներ: էպոսում առկա են բազմաթիվ օրինակներ, որոնք սերնդի 

դաստիարակության համար անփոխարինելի դասեր կարող են լինել: Դրանցից է, 

օրինակ, աշխատանքը։ 

Հստակ երևում է՝ մեր ժողովուրդը գիտակցել է, որ աշխատանքը 

հասարակության զարգացման, մարդու գիտակցության և մշակույթի հիմքն է, և 

էպոսում վերաբերմունքը դեպի աշխատանքը ներկայացվում է որպես բարոյական 

սկզբունք: Այս առումով յուրաքանչյուր մանկավարժի նպատակն է, քննության 

առնելով աշխատանքի նկատմամբ բարոյական վերաբերմունքի սկզբունքը՝ որպես 

ազգային գաղափարախոսություն, պատանիներին դաստիարակել նույն ոգով: 

Աշխատանքի հետ ունեցած կապի և աշխատանքի նկատմամբ վերաբերմունքի 

միջոցով է, որ անհատներին վերագրվում են բարոյական բարձր արժեքներ, 

սովորույթներ, պարտավորություններ: Էպոսի հերոսները մարդկային գոյության հիմքն 

ու կյանքի իմաստը տեսնում են աշխատանքի մեջ: Բաղդասարը Սանասարին ասում 

է, «Եթե չաշխատիս, չուտիս: Ով աշխատի, նա ուտի... մենք գնանք մշակության, 

աշխատենք և ուտենք»: Դավիթը սպանում է Սասուն եկած հարկահաններին և 

կենդանի թողնում միայն մեկին` պատվիրելով հայտնաբերել բռնակալ թագավորին. 

«Խարջն ինչ ա, խարջն ինչ ա, ինքն ուր, մենք ուր: Նա իրա համար աշխատի, ուտի և 

մենք` մեզ համար»: Հայրենի դաշտերում ծավալված խաղաղ աշխատանքի մասին է 

խոսում  նաև Ծովինարը` «կռապաշտ» թագավորի հետ ամուսնանալուց առաջ.                        

                                                …Աշխարք արև կա, 

                                                աշխարք արեգակ կա, 

                                        Ամեն մարդ խըտ ուտ գործին. 

                                       Ոմանք խըտ ջըրին, օչխրին, 

                                       Ոմանք էլ խըտ էնոնց ռընջբրութենին: 

Էպոսում աշխատանքը փառաբանվում է շատ հաճախ: 

Երկիրն ազատվել է օտար բռնավորից, անսահման ուրախություն է տիրում 

ժողովրդի մեջ: «Պետք է կառուցել». Դավթի ականջին ավերակների միջից շշնջում է 

կառուցման, աշխատասիրության հայոց ոգին: Ձենով Օհանի աշխատանքային կոչը, 

նրա ձայնը «չուր յոթ քաղաք» լսեցին: Յոթ քաղաքի բանվորներ, «ուսթեք մարդեր»` 

ելան եկան Դավթի տուն: Ուրախությամբ Մարութա բարձրիկ «Աստվածածին շինին»: 

Կամ՝ Սասնա բերդի կառուցման պատմությունը ժողովուրդը տվել է ինքնաբուխ, 

հաճելի, ընդհանուրին ծառայելու բարօրության գովերգումով: Էպոսում ստրկական 

աշխատանքն էլ է ներկայացված, բայց այն հակադրված է ինքնաբուխ աշխատանքի 

բերած գոհության հետ: Ժողովրդի իդեալը արդար, ազնիվ աշխատանքն է, որը 

ընդհանուր շահերից բխած իդեալ է, բայց այն չի մնում իբրև իդեալ, վերացական 

գաղափար, այլ կոնկրետանում է հերոսների հետագա աշխատանքով: Դավիթը 

պարապությունը ձանձրույթ ու մահ է համարում, խնդրում է Ձենով Օհանին՝ իր համար 

աշխատանք ճարել: Այս օրինակները մեր սաներին կրթելիս պետք է ընդգծվեն, ոչ 

միայն գրականության դասերին, այլև մյուս առարկաների դասավանդման ընթացքում, 

որքանով որ դա թույլ կտան միջառարկայական կապերի հնարավորությունները: 

Անդրադառնալով հերոսների սխրանքներին՝ մենք դարձյալ կարող ենք 

աշխատանքային դաստիարակության խնդիրներ լուծել (Դավթի որսորդությունը, Մեծ 

Մհերի՝ առյուծին հաղթելը...): Դավթի բերած որսի մսով սնվել է ողջ Սասունը... Սասնա 

հերոսները միայն ռազմիկներ չեն, ոչ էլ անձնական փառքի ու երջանկության համար 

մարտնչողներ. Նրանք, ամենից առաջ, ապրում են աշխատավոր մարդկանց 

հոգսերով: Սանասարն ու Բաղդասարը հսկայական ժայռաբեկորներից կառուցում են 

իրենց և ուրիշների տները: Աշխատում են և աշխատանքում են հերոսացվում 

ժողովրդի կողմից: Նրանք երջանիկ են աշխատանքի մեջ և աշխատանքով: Որպես 

դաստիարակչական յուրօրինակ մեթոդական ուղեցույց օգտագործելով էպոսը՝ մենք 

դառնում ենք նրա գաղափարների ոչ միայն կրողը, այլ պարտավորված տարածողը: 

Եվ այս կարևոր առաքելությունն իրականացնողը ոչ միայն գրականության ուսուցիչն 

է, այլ ողջ դատիարակչական համակարգը: Դպրոցի խնդիրն է՝ ցույց տալ Սասնա 

ծռերի բարոյական հատկանիշները` բացահայտ և միջնորդավորված: Երկու դեպքում 

էլ ազգային դաստիարակության հարցի լուծմանն ենք նպաստում: Մարդը համարվում 

է ամեն ինչին, սակայն երբ հարմարվում է վատին, նրան վերափոխելը շատ դժվար է: 

Մանկության տարիներից երեխաներին պետք է ընտելացնել կատարյալին, բարուն, 

ազնիվին և վեհին, այլապես հետո ուշ կլինի: «Դաստիարակող իրադրությունը կյանքի 

իրադրությանն այնպիսի ուղղություն տալն է, որի ընթացքում հանգամանքները 

պարտադրում են, և արդյունքում ձևավորվում են անհրաժեշտ հմտություններ, 

սովորույթներ կամ համոզմունքներ: 



14 
 

Հաջորդ բարոյական սկզբունքը, որը մեր էպոսի գաղափարական հիմքն է, նրա 

միջուկը, հայրենասիրությունն է: Գարեգին Նժդեհնը կոչ էր անում դիմել «մեծ 

մեռելներին»: Հայրենասիրական դաստիարակության հարցում մեծ տեղ պետք է 

հատկացնել գեղարվեստական գրականությանն ու պատմությանը: Մեծագույն 

մարդկանց գաղափարներն ու կյանքի ուսումնասիրությունը, նրանց օրինակով աճող 

սերնդին դաստիարակելը հզոր միջոց է: Հայրենասիրությունը պետք է սնվի 

ժողովրդական ակունքներից, ժողովրդական ավանդություններից: «Չի կարող լինել 

իսկական հայրենասիրություն առանց ազգային դաստիարակության, որը պետք է ոչ 

միայն նկատելի լինի ինքնըստինքյան,այլև միախառնվի մարդու բոլոր 

բնութագրական գծերին և հաղորդի առանձնահատուկ երանգավորում»։ 

Հայրենասիրության գաղափարը էպոսի միջոցով պատանիներին հասանելի դարձնելը 

շատ կաևոր է: Այստեղ հայրենասիրությունը համազգային և համամարդկային բնույթ 

ունի: Էպոսում ժողովրդի ցասումն ամենից առաջ ուղղված է արտաքին 

բռնակալության դեմ: Բայց, իհարկե, սխալ կլինի կարծել, որ Սասնա հերոսների 

օրինակով հայրենասիրությունը, համազգային ընդգրկում ձեռք բերելով, ստվերում է 

երկրի ներսում եղած հակասությունները: Ինչպես էպոսում է արտաքին 

մարտահրավերին դիմակայելը հիմնական համարվում, այնպես էլ՝ ժամանակակից 

կյանքում: Էպոսում հայրենասիրությունը համազգային է, քանի որ թշնամին գալիս է ոչ 

միայն շահագործելու, հարկ տանելու, այլև ոչնչացնելու ժողովրդին, կործանելու 

երկիրն այնպես, որ «Ալ Սասուն անուն չեղնի աշխարքի մեջ», մի հանգամանք, որ 

ստիպել է «սաղ Սասունը» ոտքի հանելու, իր էությամբ ներքին կռիվը վերլուծելու 

համազգային պատերազմի: Այսօր էլ էպոսի հայրենասիրական ձևն ու դրսևորումը 

արդիական է: Ոչ գերբնական է, ոչ էլ չափազանցված: Այսօր էլ աշխատավոր 

ժողովուրդն է հայրենասիրության կրողը, էպոսում էլ նույնն է: Անձնական և 

հասարակական փոխհարաբերության հարցը նույնպես էպոսում բարոյական 

սկզբունքի հարց է: Դյուցազներգությունը սկսվում է Ծովինարի հայրենասիրական 

վսեմ արարքով: Ժողովուրդը գերադասում է կռվել, արյուն թափել, բայց Ծովինարին 

չտալ կնության օտար թագավորին: Ժողովուրդը գիտակցում է իր 

արժանապատվությունը և ուզում է կռիվ տալ բռնության դեմ, բայց ոչ երբեք աչքերը 

բաց նայել, թե ինչպես է ոտնահարվում իր պատիվը: Սակայն Ծովինարը բարվոք է 

համարում ինքնակամ հանձնվել թշնամուն, զոհել իրեն, քան պատճառ դառնալ ազգի 

կործանմանը: 

                             Մեր ազգն էսքան գնացեր, քիչ մնացեր,  

                             Հազարավոր հոգիքներ կան. 

                             Որ ես են կռապաշտ Սինամքարիմ թագավոր չառնիմ. 

                           Աղեկ ա, ես թող կորուսեմ, 

                          Ոչ թե էն հազար հզարավոր հոգիք կորուսեմ։ 

Բարձր հոգեկան ուժի տեր կնոջ հոյակապ կերպար է, և մենք պետք է հաշվի առնենք 

այն դաստիարակության գործընթացում: 

Հումանիզմը նույնպես բարոյական սկզբունք է էպոսում, նրա հերոսները 

օժտված են նաև խոր մարդասիրությամբ, մարդկանց նկատմամբ սեր ու համակրանք 

են տածում՝ լինի սասունցի պառավը, թե Մսրա ծերունին: Բարոյական արժեքներով 

ապրող մեր ժողովուրդը բանավոր ձևակերպել է նաև բարոյական այն նորմերը, որոնք 

ավանդույթի ուժով դաստիարակել են սերունդներ: Դրանք այսօր էլ կենսունակ և 

լավագույն միջոցներից են՝ դաստիարակելու նոր սերունդներին: Կանայք 

յուրահատուկ դերակատարություն ունեն էպոսում: Նախ ընդգծենք, որ, ինչպես 

հավաստում է հայ ժողովրդի այս հանճարեղ ստեղծագործությունը, հազար և ավելի 

դարեր առաջ հայ հասարակության մեջ կինն ունեցել է առանձնահատուկ 

դերակատարություն և դիտվել է տղամարդուց ոչ պակաս էական՝ որպես 

հասարակության անդամ և ընտանիքի բաղկացուցիչ: Էպոսում դա ձևակերպված է 

հստակ և սեղմ՝ «Առյուծն առյուծ է, էգ էղնի, թե որձ»: Այո, սասունցի կանայք հավասար 

են ամուսիններին իրավունքներով: Ուս ուսի տված ապրում և արարում են: Ընդունում 

են իրենց տղամարդկանց և միայն իրենց տղամարդկանց են «տեսնում»: Առաքինի են, 

արդար, ներողամիտ, եթե ազգային շահ կար (Մեծ Մհերին ներելու արդյունքում ծնվեց 

Դավիթը): Եվ ինչու՞ ներողամտության լավագույն օրինակ Արմաղանի կերպարով 

չդաստիարակենք նոր սերունդներին: «Առյուծածին մայրեր», ապագա զինվորների 

դաստիարակներ չեն կարող դառնալ այն աղջիկները, որոնք կյանքում զորավիգ չեն 

եղել զինվորին: Հասարակության և դպրոցի խնդիրն է ցույց տալ վերոհիշյալ և 

հազարավոր նման պատմությունների իրական լինելը, մեծարել հայ 

ազատամարտիկի հիշատակը, խոնարհվել ծանր կորստի ցավ ապրող զինվորի 

վեհության առաջ, մաքուր, անպաճույճ, անաղարտ հայրենասիրությունը: Այդպիսի 

իրական օրինակ են Սասնա ծռերը: Սասունցի Դավթի վեհ ոգին պետք է դրվի հայ 

զինվորի կերպարի հիմքում: 

                           Դարձեք եկած ճանապարհով 

                           Ձեր հայրենի հողը Մսրա. 

                           Բայց թե մեկ էլ զենք ու զոռով, 

                           Վեր եք կացել մեզ վրա, 

                           Էն ժամանակ աստված գիտի, 

                           Ով մեզանից կըլնի փոշման. 

                           Մենք, որ կելնենք ահեղ մարտի, 

                           Թե դուք, որ մեզ արիք դուշման 

Անդրադառնալով «Սասնա ծռերի» կառուցվածքին և յուրաքանչյուր ճյուղի 

«օղորմիներին»՝ մենք պատանիների մեջ սերմանում ենք հարգանք նախնիների 

նկատմամբ: Թեև նրանք հեռու անցյալում են, բայց, ինչպես Թումանյանն է ասում, 

«գործն է անմահ», իսկ այն, որ յուրաքանչյուր արժանի նախնի «օղորմի» է ստանում, 

դրանով արդեն գնահատում և արժևորում ենք գործը: Արժանավորները «օղորմի» են 

ստանում, իսկ նրանք, որոնց գործերը միայն չար են, նույնպես արժանի են 

հիշատակության, բայց՝ «ոչ օղորմի նրանց»1: Կարող էր իմաստուն ժողովուրդը 

չմտցնել նրանց այդ ցուցակում, բայց ոչ, նրանք էլ իրենց արժանի գնահատականն են 

ստանում այստեղ: 

Էպոսի գլխավոր նպատակներից մեկն էլ մարդասիրության դաստիարակումն 

է2: Առաջին ճյուղում արդեն Սասունում հաստատված Սանասարն ու Բաղդասարը 

սկսում են կառուցել իրենց բերդը: Բայց սկզբում կացարաններ են պատրաստում 

աշխատավոր մարդկանց համար: Այդ քայլի նպատակը մարդասիրական է. 

                           Բաղդասար պատասխանեց. 

                           -Առաջ շինենք զէդոնց տներ, 

                            Ու նոր շինենք զմեր բերդ. 

                            Էդ խեղճ մարդեր չեն կարնա 

                            Արևուն առջև կենա: 

                            Ու սկսեցին զտներ 

Բացի վերոնշյալ առաջնային գաղափարներից՝ Էպոսում առկա են նաև այլ 

իդեաներ` պետականության նկատմամբ ունեցած վերաբերմունք, 

ազատասիրություն, Ժողովրդասիրություն, արժանապատվություն, փոխադարձ 

հարգանք ու հանդուրժողականություն։ «Սասունցի Դավիթ» էպոսը եղել և մնում է թե՛ 

դպրոցական և թե՛ բուհական ծրագրի կարևորագույն թեմա, և նրա ուսուցումը 

պահանջում է անհրաժեշտ հմտություն: Էպոսի պատգամների միջոցով հայկական 

դպրոցներում և բուհերում կդաստիարակվեն ազգային ու համամարդկային ճիշտ 

գաղափարներով զինված քաղաքացիներ։ 

 

__________________ 
1․ Ղույումչյան Հռիփսիմե, «Սասունցի Դավիթ» էպոսի բարոյական սկզբունքները՝ 

   ազգային դաստիարակության հիմքում, Մխիթար Գոշ գիտամեթոդական հոդված- 

   ներ, 2019, էջ 208 

2․ Մարդյան Գ․, Սասունցի Դավիթ էպոսի ուսուցման մի քանի խնդիրներ, Եր․ 2015, էջ 

   11։ 

Վերջաբան 

 

Բացառիկ է «Սասնա Ծռեր» էպոսի դերը մեր հոգևոր մշակույթի պատմության 

մեջ։ Այն, լինելով հայկական լեռնաշխարհի սոցիոմշակութային միջավայրի ծնունդ, 

բացահայտում է հայ ժողովրդի բոլոր ազգային գծերը` ազնվություն, արդարություն, 

բարություն և քաջություն: Դյուցազնավեպի հերոսները բարի են, միամիտ և պարզ՝ 

շփման մեջ։ Այլ հարց է, որ հայերը շրջապատված են եղել ռազմատենչ ու 

իշխանատենչ ցեղերով կամ պետություններով, որոնք առաջնորդվել են 

բարոյականության ու խաղի բոլորովին ուրիշ կանոններով։ Հայոց էպոսի հերոսները 

մշտապես հավատարիմ են եղել իրենց ազգային բարոյական արժեհամակարգին՝ 

անկախ վերջինիս արդյունավետությունից, և գործել են բացառապես այդ 

արժեհամակարգի սահմաններում։ Էպոսն արտացոլում է հայ ժողովրդի հավաքական 

մտածողությունը, նրա կենսասիրությունն ու բարոյական ըմբռնումները, և, որ 

ամենակարևորն է, ազատասիրական ոգին: Դյուցազնավեպի հերոսները մարտեր են 

մղում՝ պաշտպանելու իրենց հայրենիքը, իրենց ժողովրդին, իրենց ավանդույթներն 

ու մշակույթը։ 

Էպոսի առանձնահատկությունը հերոսական անպարտելի ոգին է, որն ունեն 

բոլոր չորս ճյուղերի բոլոր հերոսները: Առասպելական հերոսներն իրենց ուրույն 

ուժով և համարձակությամբ պատրաստ են ցանկացած գործի սեփական ժողովրդի 

փրկության համար։ 

Ինչպես որ աշխարհի բոլոր էպոսներում, «Սասնա Ծռեր»-ում ևս, չարը պետք է 

կործանվի, բարին պետք է հաղթի նրան: Մեր էպոսը համամարդկային է: Որքան այն 

ազգային է, այնքան էլ դուրս է ազգային մտածողությունից, և հավերժական է: 

Հայ անհատի մոտ հայրենասիրության և ազգային արժեհամակարգի 

գաղափարները արմատավորելու, ազգային ինքնագիտակցություն ձևավորելու 

համար  դեռևս վաղ՝ դպրոցական տարիքից անհրաժեշտ է կազմակերպել էպոսի 

յուրացումը։ Աշակերտը «Սասնա ծռեր» էպոսի օրինակով կուսումնասիրի հայ ազգի 

մշակութային առանձնահատկությունները, կկարողանա ճանաչել հայ հոգևոր և 

նյութական մշակութային արժեքները էպոսում, գնահատել դրանց համամարդկային 

նշանակությունը, հարգալից ու հոգատար վերաբերմունք կունենա այդ արժեքների 

նկատմամբ, էպոսի հիման վրա կպատկերացնի հայկական հասարակության 

իդեալական պատկերը՝ ազատության, արդարության և խաղաղ ստեղծարար 

աշխատանքի վրա հիմնված, կգնահատի խաղաղասիրությունը, արդարությունը, 

փոխադարձ հարգանքը և ընկերասիրությունը, «Սասնա ծռեր»-ի հիման վրա 

կկարողանա նկարագրել կանանց և տղամարդկանց փոխադարձ հարգանքի և 

համագործակցության անհրաժեշտությունը, հասարակության մեջ ունեցած տարբեր, 

սակայն հավասարաչափ կարևոր դերակատարումը և որ ամենակարևորն է, 

կգիտակցի սեփական հայրենիքի ազատության և հասարակական արդարության 

համար պայքարելու անհրաժեշտությունը: 

«Սասնա ծռեր» հայոց դյուցազնավեպը կարևոր նշանակություն ունի ոչ միայն 

հայ ժողովրդի համար․ այն համամարդկային կարևորություն ունեցող 

ստեղծագործություն է, համաշխարհային գրականության գոհարներից մեկը։ 

Հատկանշական է, որ «Ոչ նյութական մշակութային ժառանգության 

պաշտպանության» կոնվենցիայի Միջկառավարական կոմիտեի 7-րդ նստաշրջանը 

2012 թվականի դեկտեմբերի 5-ին «Սասնա ծռեր կամ Սասունցի Դավիթ էպոսի 

կատարողական դրսևորումները» հայտն ընդգրկեց ՅՈՒՆԵՍԿՕ-ի Մարդկության ոչ 

նյութական մշակութային ժառանգության ներկայացուցչական ցանկում: 

